
informe de fiscalización SOBRE el ayuntamiento de berriozar -ejercicio 2007-


Nafarroako Parlamentuko Mahaiak, 2009ko martxoaren 30ean eginiko bilkuran, erabaki zuen Comptos Ganberak Berriozarko Udalari buruz egindako fiskalizazio txostena, 2007ko ekitaldikoa, argitara dadila agintzea.

Iruñean, 2009ko martxoaren 31n

Lehendakaria: Elena Torres Miranda

Berriozarko Udalari buruzko fiskalizazio txostena, 2007ko ekitaldikoa, Comptos Ganberak egina

Txosten exekutiboa edo laburpena
Comptos Ganberak Berriozarko Udalaren fiskalizazioa egin du; Berriozarrek 8.636 biztanle ditu.
Udalaren 2007ko kontu orokorrak alderdi esanguratsu guztietan bere gastuetako eta diru-sarreretako aurrekontuen likidazioaren eta egoera ekonomiko eta ondarezkoaren irudi leiala adierazten duela.
Legezkotasun-analisiari dagokionez, txostenean adierazten da udalaren jarduera araudi indarduna errespetatuz gauzatzen dela.
2007an, 6,8 milioi gastatu ziren, eta diru-sarrerak 24,1 milioi eurokoak izan ziren. Alde hori gertatu zen zenbait lurzati saldu zirelako, 17 milioi truke, eta inbertsioak egitean atzerapena gertatu zelako.
Udalak 985.431 euroko superabit doitua izan zuen, eta 989.464 euroko diruzaintzako gerakina gastu orokorretarako. Zorpetzea ehuneko bikoa da; zorpetzearen muga, berriz, ehuneko 16koa.
Azpimarratzekoa da oroitidazkian ageri den azterketa zerbitzuen kostuei eta diru-sarrerei buruz; kostuetan sartzen dira amortizazioa eta egiturazko kostuen banaketa, eta ibilgetua eta haren amortizazioa ere kontabilizatuta daude.
I. Sarrera
Bere jarduera-programari jarraikiz, Comptos Ganberak udalaren 2007ko kontu orokorraren fiskalizazioa egin du.
Berriozarko Udalak 2,7 km2-ko azalera du. 8.636 biztanle ditu eta hauexek dira bertako zifra adierazgarrienak 2007ko abenduaren 31n:
Euroak
	Entitatea
	Aitorturiko betebeharrak
	Aitorritako eskubideak
	Langileak 2007-12-31n

	Udala
	6.828.469,16
	24.128.069,49
	73


Udala ondoko mankomunitate hauetako parte da:
· Iruñerriko Mankomunitatea, eta haren bidez ematen ditu uraren ziklo integralaren zerbitzuak, hiri hondakin solidoen kudeaketa eta tratamendukoak eta eskualdeko hiri garraiokoak.
· Antsoain, Berriozar eta Berriobeitiko Gizarte Zerbitzuen Mankomunitatea. Horren bidez emaniko zerbitzuak dira etxez etxeko laguntza, drogamenpekotasun-programa eta abegi eta gizarte-orientazioa.
2006ko ekitaldian Berriozarko Udalari aplikatzekoa izandako araubide juridikoa honako hau izan da, funtsean:
· Nafarroako Toki Administrazioari buruzko 6/1990 Foru Legea.
· Nafarroako Toki Ogasunei buruzko 2/1995 Foru Legea.
· Nafarroako Toki Araubidea Gaurkotzeari buruzko 11/2004 Foru Legea.
· Toki Araubidearen Oinarriak Arautzeko 7/1985 Legea.
· 251/1993 Legegintzako Foru Dekretua, Nafarroako Administrazio Publikoen Zerbitzuko Langileen Estatutua onesten duena.
· Kontratu Publikoei buruzko 6/2006 Foru Legea.
· Dirulaguntzei buruzko 38/2003 Lege Orokorra.
· Lurraldearen Antolamendu eta Hirigintzari buruzko 35/2002 Foru Legea.
· Kontabilitatearen eta aurrekontuen arloan, araubide juridikoa ezartzen dutenak 1998ko irailaren 21eko 270, 271 eta 272 Foru dekretuak dira, zeinak Nafarroako Toki Administraziorako aurrekontu eta gastu publikoari, aurrekontu-egiturari eta kontabilitateari buruzkoak baitira.
· Berriozarko Udalaren exekuzio-oinarriak.
Txostenak bost atal ditu, sarrera hau barne. Bigarren atalean txostenaren helburua adierazten da. Hirugarrenean, eginiko azterlanaren norainokoa, eta laugarrenean, kontu orokorrari, legezkotasunari, finantza egoerari eta aurreko gomendioen jarraipenari buruz dugun iritzia agertzen dugu. Bosgarren atalean, erakundearen antolaketa eta barne-kontrola hobetzeko egokitzat jotzen ditugun iruzkin, ondorioztapen eta gomendioak biltzen dira, arloz arlo.
Halaber, eranskin batean sartu da udalak 2007ko ekitaldiko kontuekin eginiko oroitidazkia.
Eskerrak eman nahi dizkiegu Berriozarko Udaleko langileei, lan hau prestatzeko emandako laguntzarengatik.
II. Helburua
Nafarroako Toki Administrazioari buruzko uztailaren 2ko 6/1990 Foru Legeari, Nafarroako Toki Ogasunei buruzko martxoaren 10eko 2/1995 Foru Legeari eta Comptos Ganbera arautzen duen abenduaren 20ko 19/1984 Foru Legeari jarraituz, Berriozarko Udalaren 2007ko ekitaldiko kontu orokorraren erregulartasun-fiskalizazioa egin dugu.
Txostenak helburu du honako puntu hauei buruzko gure iritzia agertzea:
a) Berriozarko Udalaren 2007ko kontu orokorrak fidelki islatzen ote duen, alderdirik behinenetan, entitatearen ekonomia- eta finantza-egoera, aurrekontuaren likidazioa eta lorturiko emaitzak, eta orokorki onartuak diren kontabilitate-printzipio eta -arauei jarraituz prestatu ote den eta horiek uniformetasunez aplikatu diren.
b) Berriozarko Udalak 2007an aurrera eramandako jarduerari aplikatzekoa zaion legediaren betetze-maila.
c) Zein zen udalaren finantza-egoera 2007ko abenduaren 31n.
d) Egin zuen azken fiskalizazio-txostenean, zeina 2006ko ekitaldiari buruzkoa baita, Comptos Ganbera honek eman zituen gomendioak noraino bete diren.
Txostenarekin batera, beharrezkoak diren gomendioak eman ditugu, udalaren kudeaketa ekonomiko-finantzarioa hobetze aldera.
III. Norainokoa
Comptos Ganberak Berriozarko Udalaren 2007ko ekitaldiko kontu orokorraren fiskalizazioa egin du.
Hona hemen udalak aurkezturiko finantzen egoera-orri nagusiak:
· Aurrekontuaren betetze-mailari buruzko egoera-orria, ekitaldiko aurrekontu-emaitza eta entitatearen diruzaintza-gerakina.
· Entitatearen egoera-balantzea.
· Galera eta irabazien kontua.
· Oroitidazkia.
Lana gauzatu da Espainiako Estatuko Kanpo Kontroleko Organo Publikoak Koordinatzeko Batzordeak onetsitako eta Comptos Ganberaren fiskalizazio-eskuliburuan jasotako sektore publikoaren auditoriari buruzko printzipioei eta arauei jarraituz, eta azterlanaren helburuen eta inguruabarren arabera beharrezkotzat jo ditugun hautaproba edo prozedura tekniko guztiak aplikatuz. Prozedura horien artean erabili da laginen teknika, edo kontusail edo eragiketa zehatz hautatuak berrikustekoa.
IV. Iritzia
Egin dugun lanaren norainokoarekin bat, Berriozarko Udalaren 2007ko ekitaldiko kontu orokorra aztertu dugu. Udalaren erantzukizuna da kontu horren prestaketa eta edukia.
Egindako berrikuspenaren ondorio gisa, honako iritzi hau adierazi behar dugu:
IV.1. Udalaren 2007ko ekitaldiko kontu orokorra.
Udalaren 2007ko ekitaldiko kontu orokorrak fidelki islatzen ditu, alderdirik behinenetan, gastuen eta diru-sarreren aurrekontuen likidazioa, abenduaren 31ko ondare-egoera eta eginiko eragiketen emaitzak. Halaber, behar bezala interpretatu eta ulertzeko informazio beharrezkoa eta nahikoa du, aurreko ekitaldian aplikaturikoekin bat datozen eta guztiok onartuak diren kontabilitate printzipio eta arauei jarraituz.

IV.2. Legezkotasuna
Eginiko lanaren norainokoaren neurrian, esan daiteke udalaren jarduera ekonomiko eta finantzarioa, oro har, legezkotasun printzipioari jarraituz egin dela.
IV.3. 2007ko abenduaren 31ko egoera ekonomiko-finantzarioa.
Behin betiko aurrekontua 10.149.476 eurokoa da. Gastuen betetze-maila ehuneko 67koa da, 6.828.469 euro, eta diru-sarrerena, ehuneko 89koa, 24.128.069 euro.
Betetze-mailan halako desberdintasuna egotearen arrazoi nagusiak dira, batetik, zenbait obra atzerapenez hasi izana –inbertsioen kapituluaren betetze-mailak, horrela, ehuneko 31 egiten du– eta, bestetik, Artiberri II sektoreko lurzatien salmenten betetze-maila handia –17 milioi euro truke eginiko salmenta–, zeina hasieran ez baitzegoen aurreikusita.
Inbertsio errealen besterentzeek udalaren diru-sarreren ehuneko 70 egiten dute, eta zergek eta tasek, ehuneko 14. Zuzeneko zergen betetze maila ehuneko 101ekoa da, eta zeharkako zergena ehuneko 225ekoa; inbertsio errealen besterentzearen betetzeak, aldiz, ehuneko 188.647 egiten du, Artiberri II sektoreko lurzatien salmenta dela eta. Bestalde, langileen gastuek eta ondasun eta zerbitzuen erosketakoek betebehar aitortuen guztizkoaren ehuneko 66 egiten dute.
Ekitaldia ixtean superabit doitua 985.431eurokoa zen (313.546 eurokoa 2006ko ekitaldian).
Ekitaldi honetan, zorpetzea, 2007ko abenduaren 31n, 1.662.666 milioi eurokoa izan da (2006ko ekitaldian 1.744.268 eurokoa izan zen)
Gastu orokorretarako diruzaintza-gerakina, etorkizuneko ekitaldietako gastuak finantzatzeko likidezia, 989.464 eurokoa zen 2007ko ekitaldia ixtean.
Ekitaldia ixtean udalaren finantza-egoeraren ezaugarriak hauexek ziren: ehuneko 2ko zorpetze-maila, eta ehuneko 16ko zorpetze-muga.
IV.4. Aurreko hilabeteetan Comptos Ganberak emandako gomendioen betetzea.
Oro har, aurreko txostenetako gomendio nagusiak kontuan hartu dituzte.
V. Iruzkin eta gomendio orokorrak
Jarraian doaz, eginiko lana oinarri, gure gomendioak eta udal-hirigintzari buruzko zenbait iruzkin.
Hona gure gomendioak:
· Aurrekontua onestea dagokion ekitaldia hasi aurretik, kudeaketarako oinarrizko lanabesa izan dadin.
· Behar diren prozedurak ezartzea kreditu-aldaketen izapidetzea, eta halakorik balego kasuko argitalpenak ere, likidazioaren ekitaldiko abenduaren 31 baino lehen buka daitezen.
· Oroitidazkia egitea, finantza-egoera orrien beste osagai bat den aldetik.
· Argitaratzea Nafarroako Aldizkari Ofizialean ordenantza fiskalen behin betiko onespena.
Hirigintza
Berriozarko Udalak duen planeamendu orokorrak hamar urte baino gehiago ditu, eta, beraz, hura idaztean helburu zirenak agortuta daude. Planeamendua onetsi zenetik nabarmen aldatu denez hirigintzaren arloko legedia, lankidetza-hitzarmen bat sinatu da Nafarroako Gobernuaren Lurraldearen Antolamendu eta Etxebizitzako zerbitzuarekin, Berriozarko hirigintza-planeamendua idazteko eta plan horren jarraipenerako batzordea eratzeko.
Udal plan berria idazteko lanak 2006an esleitu ziren, eta, uneotan, idazte-fasean daude.
2007an, Berriozarko R-8 unitatearen birzatiketa onetsi zen; arau subsidirioetako unitate horretan, 160 etxebizitza eraikitzea dago aurreikusita.
Udalak Lurzoruaren Udal Ondarearen berariazko inbentario bat dauka, Lurraldearen Antolamendu eta Hirigintzari buruzko Foru Legeak ezarri bezala. 

Era berean, hirigintza-hitzarmenen eskuzko erregistro bat du, Lurraldearen Antolamendu eta Hirigintzari buruzko Foru Legeko 26. artikuluan araututakoa betetze aldera.
Txosten hau eman da araudi indardunak ezarritako izapide guztiak bete ondoren.
Iruñean, 2009ko martxoaren 23an
Jarduneko lehendakaria,
Luis Ordoki Urdazi
I. eranskina.- 2007ko ekitaldiko kontuen oroitidazkia

